
1. წარმოდგენილი კანონის პროექტის მე-8 მუხლის (მთავარი შრომის ინსპექტორი) მე-2 პუნქტის თანახმად ,,შრომის ინსპექტორთა დანიშვნისას მთავარი შრომის ინსპექტორი ვალდებულია გაითვალისწინოს შრომის ინსპექტორთა კვალიფიკაცია და გენდერული ბალანსი“.

მართებულად არ მიგვაჩნია, აღნიშნულ კანონში გენდერული საკითხების დარეგულირება, მათ შორის იმის გათვალისწინებით, რომ სქესობრივ დისკრიმინაციას კრძალავს ორგანული კანონი ,,შრომის კოდექსი“ და ასევე, აღნიშნულ საკითხს არეგულირებს საქართველოს კანონი ,,დისკრიმინაციის ყველა ფორმის აღმოფხვრის შესახებ“.

აღნიშნულთან ერთად, ასევე ხაზგასასმელია, რომ არამართებულია შრომის ინსპექტორის დანიშვნისას მთავარ შრომის ინსპექტორზე გენდერული ბალანსის გათვალისწინების ვალდებულებად დაკისრება.  საგულისხმოა ის ფაქტი, რომ შრომის ინსპექტორთა შერჩევის პროცესში, არსებული გამოცდილებიდან გამომდინარე, მნიშვნელოვანი სირთულეები გამოიკვეთა ინსპექტორისთვის აუცილებელი უნარ-ჩვევების ფლობის თვალსაზრისით, რამაც ბოლო ხანებში გარკვეულწილად შეაფერხა შრომის ინსპექტორთა შერჩევის პროცესი. აღნიშნულიდან გამომდინარე, შრომის ინსპექტორისთვის საჭირო უნარ-ჩვევების მქონე ადამიანისეული რესურსის ნაკლებობის და ასევე, შრომის ინსპექტორის მიერ განსახორციელებელი სამუშაოს სპეციფიკურობის გათვალისწინებით, მიზანშეწონილად, რაციონალურად და ლოგიკურად მიგვაჩნია, ინსპექტორთა შერჩევისას მთავარი და განმსაზღვრელი ფაქტორის -  შესაბამისი საჭირო კვალიფიკაციის - და არა სქესის გათვალისწინების ვალდებულებად დაკისრება.

2. კანონის პროექტის მე-16 მუხლის (ინსპექტირების განხორციელების წესი) მე-2 პუნქტი განსაზღვრავს ინსპექტირების განხორციელების პროცესში შრომის ინსპექტორის უფლებამოსილებებს. 

აღსანიშნავია, რომ შრომის საკითხებთან დაკავშირებით მიმდინარე განხილვების პროცესში არსებ ,,შრომის ინსპექციის შესახებ“ კანონის პროექტის მე-16 მუხლის მე-2 პუნქტი მოიცავდა შემდეგ ქვეპუნქტს:  ,,ინსპექტირებისას სამუშაო ადგილის ან სამუშაო სივრცის შემოწმება, მათ შორის მასალის, დოკუმენტის ან ნივთის ამოღების/დალუქვის მთლიანი პროცესი უნდა განხორციელდეს ფოტო-ვიდეო გადამღები მოწყობილობის საშუალებით“, რომელიც ამოღებულია.

მიზანშეწონილად მიგვაჩნია, მე-16 მუხლის მე-2 პუნქტში აღნიშნული ქვეპუნქტის განსაზღვრა. 

ასევე აღსანიშნავია, რომ  ,,ინსპექტირებას დაქვემდებარებულ ობიექტებზე შესვლისა და შემოწმების (ინსპექტირების) წესისა და პირობების დამტკიცების შესახებ“ საქართველოს მთავრობის დადგენილების (N99, 10.02.2020) მე-8 პუნქტი აზუსტებს ინსპექტირების პროცესის ჩართული ფოტო-ვიდეო გადამღები მოწყობილობთ დაწყებას. 


